	Г.Мөхәммәтшинның “Ни уйлыйсың, дөнья?” 
нәсере буенча әдәби-музыкаль күренеш сценарие.
    Сценарий авторы Н.Харисова.Әгерҗе шәһәре 1нче гимназия татар теле һәм әдәбияты укытучысы

  Экранда тыныч матур таңны күрсәтүче күренешләр бара, тыныч музыка, кошлар сайравы.

1нче укучы( сәхнә артыннан)Мин-солдат. Мин-үткән сугышның беренче көннәрендә үтерелгән солдат. Ул июнь таңы минем соңгы таңым булды. Мин ул көнне кояшның соңгы тапкыр күрдем.Ә үзе гап-гади көн иде. Дөнья яратылганнан бирле кабатлана торган җәйге ямьле көн!
Сугыш башланганын күрсәтүче күренеш-тавышлар. Ут сүнә.“Священная война” җыры ишетелә.Прожектор 

1нче укучы (сәхнәдә)Без ул таңда сандугач сайрауларына  моңланып түгел, бомба шартлауларнына сискәнеп уяндык. Тәрәзәләрдән чәчәк исләре урынына кызган тимер исе һәм дары сөреме ургылып килде. Илебез чикләрен таптап үткән дошманны күреп, безнең күкрәкләребез корычка әйләнде, күзләребездән яшен шикелле нәфрәт очкыннары атылды. Мылтыкларыбызны кысып, фашистларга йөз белән бастык. Алда-үлем чәчеп килүче дошман яулары, артыбызда- Ватан иде.
   Алга таба сүзләрне“Солдатлар”җырының көе астында сөйлиләр. Һәр сөйләүчедән соң җыр көчәеп ала

 2нче укучы  Без, аны күкрәкләребез белән ышыклап, үлемгә каршы атладык. Синең исәнлегең, синең иминлегең өчен яу кырында арысланнар кебек алыштык без...
 3нче укучы  Без сугышканда тау-ташлар тетрәп ватылды, тигез кырларда таулар өелде, төпсез дәрьялар кипте, коры урыннарда күлләр хасил булды, Җир-ана уфылдап ыңгырашты, күкләр шашып иңрәде...
4нче укучы “Үләбез инде, хуш-бәхил бул, газиз Туган ил!”-дидек һәм көйгән иреннәребез белән соңгы тапкыр синең көйгән туфрагыңны үптек.  
5нче укучы..ләкин...дошман яулары күп иде, куәтле иде. Без, берәм-берәм, чәчәкләр өстенә аудык. Чәчәкләргә кызыл каннарыбыз акты. Солдатлар сөйлиләр һәм артка китеп басалар.Барсы да бетергәч чыгып китәләр

М.Җәлилнең” Кызыл ромашка” шигырен сәхнәләштерү.
1нче укучы Дошманнар шашып көлделәр. Бу көлү җәрәхәтле  күкрәкләребезгә яңа ядрә булып кадалды. Иң элек, соңгы көчен җыеп, комиссарыбыз калыкты .Яралы юлбарыс кебек чайкала-чайкала аякларына басты. Дуслар, торыгыз! Коммунистлар, алга!-диде
2нче укучы Үлгәннәр үлеп калды. Әлегә җаннары барлар, җирдән көч алган Антей шикелле,кабат уяндылар.
3нче укучы Без, атлый алганнар- атлап,
4нче укучы -атлый алмаганнар -үрмәләп,
5нче укучы -аңа да хәле юклар-шуышып, яңадан дошман яуларына  каршы киттек.                  
Көчле музыка. Музыка тына. Пауза. Сәхнә акрын гына яктыра.
1нче укучы Без үлдек.
2нче укучы Без елый-елый түгел, күзләребезне яшь капласа да, җырлый-җырлый үлдек.
3нче укучы Без йөзләребез белән көнбатышка карап үлдек.
4нче укучы  М енә инде җитмеш елдан артык көнбатышка карап ятабыз.
Бергә  Без һаман да ил чигендә, без һаман да сакта! .
5нче укучы О-о, исән кешеләр! Тарихның шушы өлешен ак ефәк өстенә алтын буяүлар белән язып, өй түрләренә язып куегыз, аңа карап,болар-шәһитләр, дип гыйбадәт кылыгыз.
Сәхнә артында“Герман көе” ишетелә.

Атландым атның биленә,
Киттем Герман җиренә.
Герман җире — кара үлән,
Әллә кайтам, әллә үләм.

 Көй акрын гына дәвам итә

1нче укучы    Кыңгыраулы пар атка утырып, гармуннар уйнап, җырлар җырлап авыл капкасыннан чыгып киткән чакта без егерме яшьлек егетләр идек-безгә бүген дә егерме.
Озату күренешен сәхнәләштерү Ф.Кәрим  “Ант”

 Юлбасарлар таптый җиребезне

Ватан сугышына мин китәм.

 Менә балам, син – әнкәсе аның, 

Балабызны тотып ант итәм.

 Синең өчен, шушы балам өчен,

 Нәселем өчен, туган ил өчен,

 Мылтык тотып баскан җиремнән

 Бер адым да артка чигенмәм


	“Герман көе” н җырлап “сугышчылар” сәхнә аша җырлап үтә.

 Биек икән тавыгыз да,
Куе икән талыгыз.
Без китәбез, туганнарым,
Бәхилләшеп калыгыз.
1нче укучы Әткәй-әнкәй! Исән-сау куанып күрешергә язсын дип озатып калганда сез дә яшь, матур идегез. Күзләрегез  йолдыз кебек якты, чәч-кашларыгыз төн кебек кара иде. Күкрәкләрегездә көч, әйткән сүзләрегездә- киләчәккә ышаныч иде. Рәхимсез еллар ефәк чәчәләрегезне инде акка мангандыр, минем ачы хәсрәтем күзләрегезнең нурын алгандыр. Үлем хәбәрем әллә килгәндер, әллә юктыр, гүр туфрагымның кайда икәнен әллә беләсездер, әллә юктыр.
Сәхнәдә ут яна  Н.Харисова“Киек казлар язмышы”шигырен сәхнәләштерү. Киек казлар биюе.Ана, яшь ана, киек казлар.
Ана сәхнәдә кала. “Һаман көтәсең” көе башлана 
Ана:Без кайтырбыз диеп киткән юлдан

  Китсәләр дә алар кайтмады. 

“Һаман көтәсең”җыры Хор
Бер кайтырбыз диеп киткән юлдан
Китсәләр дә, алар кайтмады.
Алар өчен бары җилләр генә

Ачып-ябып йөри капканы.

 Алар өчен янды ялгыз гына, 

Күз нурларын сирпеп еракка,

 Тик ил өчен, геройларча, дигән

 Хәбәр генә кайтты бу якка. 

Хәбәр генә кайтты бу якларга 

Ядкарь булып газиз анага... 

Һәм ир даны кайтты югалмыйча,

Мәңгелек ут булып янарга.

1нче укучы Бәлки, һаман йөрәгегез сызылып-сызылып сүнәргә теләмәгән өмет уты  белән улыгызны көтәсездер. Рәсемемә карап юанасыздыр,басу капкасыннан үткәндә моңланасыздыр.Озын төннәрдә көзге җил каккан ишекккә: “Улыбыз! ”дип йөгереп чыгасыздыр. Почтальон турыбыздан туктамый үткәндә, һаман да кайгырасыздыр.
“Сибелә чәчәк”җыры ишетелә. “Сугыш тынган араларда”  күренеше Солдатлар чүгәләп утыралар, “мылтык чистарталар, санитарлар  яра бәйли һ.б
Көй акрын гына дәвам итә

Г.Кутуй   “Сагыну” нәсереннән өзекне сәхнәләштерү.

2нче укучы -Әллә безне сагынмый дип уйлыйсызмы?

Сагындым, бик сагындым сине...
3нче укучы Килен төшерербез, туй итәрбез, уч төпләребезгә утыртып оныкларыбызны сөярбез!”-дип, киләчәк көннәрегезне уйлагансыздыр.Ни үкенеч: теләкләрегез кабул булмады, кадерле әткәй-әнкәй... Ил өчен корбан булганнарны гафу итәләр! Мине дә кичерегез, әткәй-әнкәй!?
4нче укучы Без адәм балаларына табигать үзе бүләк иткән җимешләрнең бик күбесен татып карамыйча, дөньядан киттек, сөяргә һәм сөелергә өлгерми калдык. Безнең бик күбебез үз гомерендә бер генә тапкыр да үбешмәде, кәләш булып  кияү куенына кермәде
“Су буйлап”ның көе ишелелә 

1нче укучы Кичерегез безне, аерылганда биргән вәгъдәләрегезгә тугъры калып, “Кайтыр!” дип дип безне көтә-көтә саргайган кызлар.

Кыз җырлап чыга яки алда сөйләгән укучы җырлый.
 “ Идел бит ул тирән бит ул,

Тирән бит ул, киң бит ул шул

Тирән бит киң бит ул.

Караңгы төн, томанлы төн

Без аерылган төн бит ул”... Җыр беткәч, егет белән кызның  аерылышу күренеше.


	2нче укучы Безнең арабызда беренче баласын да күрә алмыйча гомере өзелгән яшь  егетләр һәм кызлар бар. 

3нче укучы Кичерегез безне, ялгыз башы дөнья  көтеп, уллар һәм кызлар үстереп, кырау суккан чәчәк кебек вакытсыз  сулган кайгылы аналар!

 4нче укучы Безнең белән беррәттән чәч-сакалларына чал кергән гаилә башлыклары- өлкән аталар һәм бабайлар йоклый. Кичерегез аларны, яшьли ятим калып, тормыш ачысын башыгыздан кичергән энеләр һәм сеңелләр!

5нче укучы Безнең арада бала тудыруның газаплы бәхетен татырга өлгерә алмыйча үтерелгән япь-яшь кызлар –сезнең кызларыгыз, сезнең сөйгәннәрегез йоклый. Мәңге онытмагыз, мәңге сагыныгыз безне-  үз сеңелләрегезне, үз сөйгәннәрегезне, кешеләр!

1нче укучы Без - күпләр. Без 20 млн! 

2нче укучы Безнең каберләр бөтен Европага таралган. Европа- тоташ каберлек! 

3нче укучы Без йөзләребез белән көнбатышка карап ятабыз Һәм шомланып тыңлыйбыз

4нче укучы О-о , исәннәр! Көлә һәм елый алучы, ишетә һәм күрә алучы, сөя һәм сөелә алучы исән кешеләр! Сез атлап йөргән җирнең тыныч булган  чагы юк. Җир һаман ыңгыраша, калтырана, сыкрый! 

5нче укучы Җирнең төрле почмагында яңадан дагалы солдат итекләре дөпелди- Җирне шул сискәндерә. 

1нче укучы Дөньяның төрле урыннарында тагын бомбалар шартлый. Җир шуңа калтырана.

 2нче укучы Чәчкәләр исен, кояш нурларын куш учлап эчәр өчен туган чибәр кызларның битенә ажгырып янган напалм тузаннары бөркелә, юл чатларында, урман аланнарында исемсез каберләр һаман арта- Җир шуларны күреп сызлана.

“Пришел приказ” клипы, слайдлар һ.б  Сәхнәләштерү
Н.Харисованың “Әфган” шигырен сәхнәләштерү. Ана, әфганчы-сугышчылар
1нче укучы.  Үлгәннәрнең исәннәргә әйтер сүзе кала. Без аларны сезгә әйтәбез:

2нче  укучы. Без- элекке игенчеләр  

3нче  укучы.- тимер эретүчеләр 

4нче  укучы. -күмер казучылар,

5нче  укучы. -урман кисүчеләр, 

-сабан ясаучылар,
-гөл үстерүчеләр
-белем өләшүчеләр
- кеше терелтүчеләр;
-Без-җирдә күпме хезмәт булса-шуның барысын да эшләүчеләр;
-Без-исемнәре калганнар һәм исемсез югалганнар;
-Без- сугышның беренче таңында егылганнар һәм аның соңгы сәгатендә Берлин урамында егылганнар.
-Без- төньяк бозларында туңып, көньяк чүлләрендә сусап  җан биргәннәр.
 -Без-Фучиклар, Мусалар, Алишлар, Карбышевлар, Мөҗәйләр,          Матросовлар  һәм алар шикелле меңнәр;
-Без-Кремль янына кайтып ятканнар, окоп төпләрендә һәм болын-кырларда, урман –тауларда һаман табылмыйча күмелми яткан солдатлар,
-самолет- танк эчләрендә тере килеш дөрләп янган очучылар һәм танкистлар
-елга-күлләрдә, диңгез-океаннарда суга баткан моряклар;
палач балтасыннан башы чабылганнар һәм кремоторий мичләрендә көлгә  һәм күмергә әйләнгән бәхетсезләр- Якты дөньяга дәшәбез:
Бергә: Йокың сакмы, Дөнья!?
 -Ни уйлыйсың, Дөнья!?Нурислам Үле һәм тере балаларың җавабыңны көтә, Дөнья!?
-Без, дәшһәтле сугышның илле миллион корбаны, сезгә-исән  кешеләргә      кычкырабыз:
-Үлгәннәр үз каберләренең  матур булуларын тели! Гүрләребезне бездән соң        коелган бомбалардан актартмагыз!
-Яшәүнең һәм кояш нурларыны кадерен үлгәннәр күбрәк белә. Тормышка һәм кояшка омтылыгыз! Күкне һәм кояшны саклагыз!              
-Җирнең бәхете-исәннәр бәхете. Җирнең бәхетен саклагыз!
-Җирне саклагыз!




-Ватан өчен көрәштә һәлак булганнарны берминутлык тынлык белән искә алыйк!

   Кечкенә балалар шарлар белән чыгып, сәхнә алдына басалар.Хор.

Тынычлык жыры.

Без яшибез бергә бу матур дөньяда

Без җырлыйбыз бергә, туган телебездә

Безнең бар хыяллар - бәхетле киләчәк

Бир, Ходай, син безгә тынычлык дөньяда.

Кушымта:

Балалар көлсеннәр, олылар белсеннәр:

Без бит ин кирәкле дөньяда кешеләр

Без яңа гасырда юк диик сугышка,

Бәхетле киләчәк, без телибез җиргә

